საქართველოს პრეზიდენტის
ბრძანებულება №283
1998 წლის 30 აპრილი
ქ. თბილისი
საქართველოს სოციალური ინვესტიციების ფონდის დებულების შესახებ
 საქართველოს სამოქალაქო სამართლის კოდექსის ამოქმედებასთან დაკავშირებით "საქართველოს სოციალური ინვესტიციების ფონდის შექმნის შესახებ" საქართველოს პრეზიდენტის 1996 წლის 16 აგვისტოს №527 ბრძანებულების მე-6 პუნქტის შესაბამისად: 

1. დამტკიცდეს საქართველოს სოციალური ინვესტიციების ფონდის თანდართული დებულება. 

2. ძალადაკარგულად ჩაითვალოს "საქართველოს სოციალური ინვესტიციების ფონდის შექმნის შესახებ" საქართველოს პრეზიდენტის 1996 წლის 16 აგვისტოს №527 ბრძანებულებით დამტკიცებული ფონდის დებულება. 

ე.შევარდნაძე 

საქართველოს სოციალური ინვესტიციების ფონდის
დ ე ბ უ ლ ე ბ ა
I. ზოგადი დებულებანი
 1. საქართველოს სოციალური ინვესტიციების ფონდი (შემდგომში – ფონდი) არის საჯარო სამართლის იურიდიული პირი, რომლის მიზანია საერთაშორისო საფინანსო ინსტიტუტების, დონორი სააგენტოებისა და ქვეყნების, ქვეყნის ცენტრალური და ადგილობრივი მმართველობის ორგანოებისა და ადგილობრივი მოსახლეობისაგან სახსრების მობილიზაცია, რათა შესაძლებელი გახდეს მათი საშუალებით ინვესტიციების განხორციელება სოციალურ ინფრასტრუქტურასა და მომსახურებაში. 

2. ფონდი ხელს უწყობს მცირემასშტაბიანი სოციალური ინფრასტრუქტურის ობიექტების (მიკროპროექტების) აღდგენა-რეაბილიტაციას, ადგილობრივი მოსახლეობის ინიციატივის ზრდას თავად გადაწყვიტოს მათ წინაშე მდგომი სოციალური პრობლემები და უზრუნველყოს რეაბილიტირებული ობიექტის ექსპლუატაცია და მოვლა-პატრონობა; ადგილობრივი სამთავრობო და არასამთავრობო ორგანიზაციების საქმიანობის ეფექტიანობის ამაღლებას, სოციალური ინფრასტრუქტურის რეაბილიტაციის პროგრამების შემუშავებასა და განხორციელებას. 

3. ფონდი თავის საქმიანობაში ხელმძღვანელობს საქართველოს კანონმდებლობით, საქართველოს პრეზიდენტის აქტებით, ამ დებულებითა და საერთაშორისო საფინანსო-ეკონომიკურ ორგანიზაციებთან და დონორ ქვეყნებთან საქართველოს მთავრობის შეთანხმების საფუძველზე. ფონდი თავის ყოველდღიურ საქმიანობას წარმართავს საქართველოს სოციალური ინვესტიციების ფონდის სამეთვალყურეო საბჭოს მიერ დამტკიცებული "სამოქმედო სახელმძღვანელოს" მიხედვით. "სამოქმედო სახელმძღვანელო" არის დოკუმენტი, რომელიც მომზადებულია საქართველოს მთავრობასა და მსოფლიო ბანკთან შეთანხმებით და განსაზღვრავს ფონდის საქმიანობის ძირითად მიმართულებებს.
4. ფონდს აქვს დამოუკიდებელი ბალანსი, საბანკო ანგარიში, ბეჭედი სახელმწიფო გერბით და ქართულ-ინგლისური წარწერით. 

5. ფონდის სათავო ოფისი მდებარეობს ქ.თბილისში. 

II. ფონდის მიზნები და ამოცანები
6. ფონდის ძირითადი მიზნები და ამოცანებია: 

ა) საქართველოსა და მსოფლიო ბანკის მიერ მომზადებული "სოციალური ინვესტიციების ფონდის პროგრამის ღონისძიებათა დაფინანსებისათვის გათვალისწინებული სახსრების (ამ მიზნით სახელმწიფო და შესაბამისი ადგილობრივი ბიუჯეტებიდან გამოყოფილი ფინანსები, ადგილობრივი მოსახლეობის ნებაყოფლობითი შენატანები,მსოფლიო ბანკის სოციალური ინვესტიციების ფონდის კრედიტი და სხვა საერთაშორისო ორგანიზაციებისაგან მიღებული დახმარებები) მართვა, მოქმედი კანონმდებლობითა და ამ დებულებით გათვალისწინებული რესურსების მობილიზება, პროგრამის განხორციელება და დაფინანსება; 

ბ) სოციალური ინფრასტრუქტურის სფეროში სარეაბილიტაციო ობიექტების შეფასება, მათი ფინანსური მართვა და მიკროპროექტების განხორციელების ზედამხედველობა; 

გ) სოციალური ინფრასტრუქტურის მიკროპროექტების აღდგენისა და ობიექტების შემდგომი მოვლა-პატრონობისა და ექსპლუატაციის უზრუნველყოფის მიზნით ხელი შეუწყოს ადგილობრივი მოსახლეობის (შემდგომში – თემი) ინიციატივის ზრდას და მესაკუთრის გრძნობის ჩამოყალიბებას; 

დ) წაახალისოს ადგილობრივი კერძო სამშენებლო საწარმოები, რათა მათ აქტიური მონაწილეობა მიიღონ ფონდის მიერ დაფინანსებული კონტრაქტების განხორციელებაში; 

ე) კონკურენტუნარიანი გარემოს შექმნით ხელი შეუწყოს მიკროპროექტების განხორციელებაში მონაწილე მცირე სამშენებლო და არასამთავრობო ორგანიზაციების საქმიანობას და მათ განვითარებას; 

ვ) შექმნას ახალი სამუშაო ადგილები შრომატევადი სამშენებლო სამუშაოების დაფინანსების გზით და ამით ხელი შეუწყოს ადგილობრივი მოსახლეობის ჩაბმას შემოსავლის მომტან საქმიანობაში. 

7. განვითარების ამოცანებისა და მიზნების შესასრულებლად ფონდი: 

ა) უზრუნველყოფს ადგილობრივ სამთავრობო და არასამთავრობო ორგანიზაციებსა და თემებს ინფორმაციით ფონდის საქმიანობის შესახებ; 

ბ) უზრუნველყოფს თემებსა და არასამთავრობო ორგანიზაციებს მიკროპროექტების მომზადებისა და განხორციელების პროცესში სპეციალური ტექნიკური დახმარებით; 

გ) აფასებს და ამტკიცებს ფონდისათვის წარდგენილ მიკროპროექტებს "სამოქმედო სახელმძღვანელოში" განსაზღვრული პირობების შესაბამისად, უზრუნველყოფს მათი განხორციელებისათვის საჭირო დაფინანსებას, ზედამხედველობას უწევს სამშენებლო ორგანიზაციებისა და კონსულტანტების საკონკურსო წესით შერჩევას და სამშენებლო სამუშაოთა წარმოებას; 

დ) ფონდის მიზნებიდან გამომდინარე, აფინანსებს თემატურ გამოკვლევებსა და საპროექტო-საძიებო სამუშაოებს. 

III. ფონდის ფინანსები
8. ფონდის სახსრები იქმნება: 

ა) მსოფლიო ბანკის საერთაშორისო განვითარების ასოციაციის მიერ სოციალური ინვესტიციების ფონდის კრედიტიდან მიღებული და სოციალური ინვესტიციების ფონდის პროგრამით გათვალისწინებული საქართველოს ცენტრალური და ადგილობრივი ბიუჯეტებიდან და ადგილობრივი მოსახლეობის მიერ ნებაყოფლობით შენატანი თანხებით;
ბ) სხვა საერთაშორისო საფინანსო-ეკონომიკური ორგანიზაციების სახსრებით; ორმხრივი და მრავალმხრივი საერთაშორისო პროგრამებიდან შენატანებით; საქართველოსა და უცხოეთის არასამთავრობო ორგანიზაციების შენატანებით; 

გ) სახელმწიფო ბიუჯეტიდან მიღებული რესურსებით; 

დ) საქველმოქმედო შენატანებით; 

ე) საქართველოს კანონმდებლობით დადგენილი სხვა წყაროებით. 

IV. ფონდის სტრუქტურა და მართვა
 9. ფონდის ხელმძღვანელი ორგანოებია: 

ა) ფონდის სამეთვალყურეო საბჭო, რომელსაც ხელმძღვანელობს სამეთვალყურეო საბჭოს თავმჯდომარე (შემდგომში – თავმჯდომარე). სამეთვალყურეო საბჭოს შემადგენლობას ამტკიცებს საქართველოს პრეზიდენტი; 

ბ) აღმასრულებელი დირექტორი, რომელიც ანგარიშვალდებულია სამეთვალყურეო საბჭოს წინაშე. 

10. ფონდის აღმასრულებელი დირექტორი მონაწილეობს სამეთვალყურეო საბჭოს სხდომებში ხმის უფლების გარეშე. 

11. არასამთავრობო ორგანიზაციის წარმომადგენლის დანიშვნა და გათავისუფლება ხდება თავმჯდომარის წარდგინებით, რომელსაც ამტკიცებს საქართველოს პრეზიდენტი. 

12. სამეთვალყურეო საბჭოს ყოველ წევრს აქვს ერთი ხმის უფლება. 

13. სამეთვალყურეო საბჭოს წევრებმა სამეთვალყურეო საბჭოს სხდომებზე შეიძლება მიავლინონ თავიანთი წარმომადგენლები მათთვის ხმის მინიჭების უფლებით. 

14. სამეთვალყურეო საბჭოს ნებისმიერი გადაწყვეტილება მიიღება დამსწრე წევრების ხმების უბრალო უმრავლესობით. ხმების გაყოფის შემთხვევაში გადამწყვეტი ხმის უფლება აქვს თავმჯდომარეს. 

15. სამეთვალყურეო საბჭოს ფუნქციებია: 

ა) ფონდის საქმიანობის ძირითადი მიმართულებების დამტკიცება; 

ბ) ფონდის "სამოქმედო სახელმძღვანელოს" დამტკიცება და მასში შესწორებების შეტანა; 

გ) ფონდის წლიური ბიუჯეტის, სამუშაო გეგმების და მათგან გამომდინარე ნებისმიერი ცვლილებების დამტკიცება; 

დ) ფონდის წლიური და კვარტალური ანგარიშების დამტკიცება; 

ე) ამ დებულებით და "სამოქმედო სახელმძღვანელოში" განსაზღვრული სხვა უფლებებით სარგებლობა. 

16. სამეთვალყურეო საბჭოს რეგულარული სხდომები იმართება სამ თვეში ერთხელ მაინც. რიგგარეშე სხდომები იმართება თავმჯდომარის ინიციატივით ან სამეთვალყურეო საბჭოს ორი წევრის მოთხოვნით. 

17. სამეთვალყურეო საბჭო უფლებამოსილია, თუ სხდომას ესწრება სამეთვალყურეო საბჭოს წევრთა ნახევარზე მეტი. 

18. ფონდის საქმიანობას ხელმძღვანელობს აღმასრულებელი დირექტორი, რომელიც პასუხისმგებელია ფონდის საქმიანობისათვის. 

19. აღმასრულებელი დირექტორი პასუხისმგებელია სამეთვალყურეო საბჭოს წინაშე. აღმასრულებელ დირექტორს ნიშნავს და ათავისუფლებს საქართველოს პრეზიდენტი სამეთვალყურეო საბჭოს თავმჯდომარის წარდგინებით. 

20. აღმასრულებელი დირექტორი: 

ა) მოქმედებს ფონდის სახელით და წარმოადგენს მის ინტერესებს წერილობით მინიჭებული უფლებამოსილების გარეშე; 

ბ) ასრულებს თავის მოვალეობებს „სამოქმედო სახელმძღვანელოში გათვალისწინებული პირობების შესაბამისად და ამ დებულებით დასახული მიზნების მისაღწევად და ამოცანების შესასრულებლად; 

გ) ანაწილებს სამუშაოს ოფისის ძირითად პერსონალს შორის საქმიანობის სფეროების მიხედვით; 

დ) განკარგავს ფონდის აქტივებსა და ფინანსურ რესურსებს "სამოქმედო სახელმძღვანელოსა" და დონორი ორგანიზაციების მიერ დამტკიცებული ბიუჯეტის შესაბამისად; 

ე) ხსნის საბანკო ანგარიშებს; 

ვ) ადგენს ოფისის თანამშრომლებისათვის ანაზღაურების ტარიფებსა და წესებს "სამოქმედო სახელმძღვანელოსა" და ბიუჯეტის შესაბამისად; 

ზ) სარგებლობს ფონდის საქმიანობისათვის საჭირო სხვა უფლებებით, თუ ეს უფლებები არ ეწინააღმდეგება საქართველოში მოქმედ კანონმდებლობას. 

V. ფონდის ლიკვიდაცია და რეორგანიზაცია
 21. ფონდის ლიკვიდაცია ან რეორგანიზაცია ხდება საქართველოს პრეზიდენტის ბრძანებულებით. 
